
Kirola egitean edo ikusleen artean gerta daitezkeen bihotzekoei berehala aurre egiteko, Angeluko Herriko Etxeak desfibrilatzaileak ezarri ditu kiroldegi nagusietan. 

Bihotza suspertzeko lehia

Aitor Renteria - Angelu

Tresna txiki bat da, Angeluko Saint Jean kiroldegiko harrerako murruan zintzilik. Aise irekitzen den ataka batek babesten du. Barnean argi gorri bat, ongi dabilela adierazteko distantzian. Ataka ireki orduko sirena hotsa nagusitzen da. Desfibrilatzailea da. Txikia bezain eraginkorra, bihotzekoa pairatu duen pertsonari hura suspertzeko laguntza ekar diezaiokeelako inguruan dagoen pertsona arrunt baten eskutik. Hori da egitura horren berezitasuna. Txikia eta edozeinek erabiltzeko modukoa izatea. 

Herriko Etxeko langileek nolabaiteko susmo txarrez, erronka gisa, begiratzen diote tresnari. Nola jakin lurrean dagoen pertsona horri bihotza gelditu zaiola edo zorabiatu dela? Nola erabiltzen da tresna? Ez ote da txarrerako izanen gaizki erabiliz gero? Galdera ugari eta erantzunak xumea izan behar du, guztien esku egon behar duen tresna eraginkorra izatea nahi baldin bada. 

Lehen urratsa, hala ere, laguntza ematera doan pertsonak egin behar du. «Lurrean dagoen pertsonak hatsa hartzen badu, bihotzak taupadak baditu, ez da bihotzekoa, eta ez du tresna horren beharrik», erran du Jean Marc Lacombe teknikariak.

Maniki bat ezarri dute lurrean, eta, paparrean, desfibrilatzaileari loturik dauden elektrodoak ageri dira. Tresna piztean, ahots batek gidatzen du prozedura. Haurra, gaztea edo heldua den galdetzen du, adinaren arabera hautatzeko elektrodoak. Tresnak berak gaitasuna du lurrean dagoen pertsonari deskarga eman behar dion edo beranduegi den. Bihotza erabat gelditu bada, aktibitaterik ez badu, heriotza da. Eta hori ez gertatzea da xede nagusia.

«Frantzian, 70.000 bihotzeko izaten dira urtero, eta gehienak etxean gertatzen badira ere, eremu publikoan gertatzen direlarik ahalik eta laguntza eraginkorrena ematen saiatu behar dugu», dio Gerard Cazaux Angeluko Kirol zinegotzi eta formatzaileak. Duela hamar urte inguru asmatu zuten desfibrilatzaile mota hori, eta, geroztik, hedapen handia ukan du. Japonian bakarrik 400.000 daude. Tresna hori behar den baldintzetan baliatuz gero, bihotza suspertzeko aukerak %30-40koak direla dio.

Bihotzari lehen bost minutuetan eragin behar zaiola dio Lacombek. Bost minutu pasaturik, burmuinari eragindako kalteak ez duela itzulerarik dio. Zortzi minutu iragaten badira, heriotza da. Lehen bi minutuetan eragitea bilatzen dute.

Autonomia eta segurtamena
Desfibrilatzaileak berak funtzio autonomoak ditu. Eriaren azterketa egiten du, deskarga eman edo ez erabakitzeko. Ezezkoa baderitzo, botoia zanpatuz ere, ez du egiten. Egunero aztertzen du ibilmoldea egokia den, eta, ez bada hala, argia itzaltzen da. Elektrodoen egoera ere aztertzen du. Eta pila ere bai. Norbaitek nahi gabe irekiko balu elektrodoen zorroa, tresnak berak ohartaraziko luke aldatu beharra dagoela. Erabili gabe luze irauten badu, behin erabili ondoren aldatu behar direlako elektrodoen txapelak.

Herriko Etxeko langileek hartu dute manikia. Harekin saiatu dira. Haren ahotsak erran die nola deskarga ondoren 30 aldiz egin behar zaion punta bihotz aldean, ondoren ahora arnasa emateko bi aldiz. «Oso erraza da» diote. Baina benetako froga ezustekoa gertatzen delarik izaten da, eta hor ikusiko da benetan eragingarria den.

